
Deusto, gizarte ekimeneko jesuiten unibertsitatea izanik, erakunde arduratsua eta 
solidarioa da, pertsona guztientzako etorkizun hobea bilatzearekin konprometitua. Beste 
batzuekin lan egin nahi dugu garapen jasangarria eta orokorra eraikitzeko, gure planetako 
gizaki guztientzat bizimodu duina ziurtatzeko eta planeta bera, gizateria osoaren etxea den 
aldetik, bereziki zaintzeko.

Deustuko Unibertsitatearen ezaugarriak izan dira ikuspegi humanista eta gizarte eraldaketa 
eta hobekuntzaren aldeko apustua. Begirada horrek planteatzen dizkigun erronkei 
erantzutea eta mundua ageri zaigun bezala behatzea bihurtzen da gure izateko arrazoi. 
Gure unibertsitatearen zereginaren zentzua da prestakuntza ematea, bidelagun egitea eta 
pertsona eta erakunde konprometitua izatea.

Gizarteak erantzun sortzaileak, errealistak eta jakintzan eta konpromisoan oinarrituak 
espero ditu unibertsitatetik, egungo erronkei erantzuteko. Hori dela eta, azken aldiotan 
Deustuko Unibertsitatearen gizarte eraginari ekin, horren inguruan hausnartu eta bultzatu 
nahi izan dugu, bertako proiektu, pertsona eta proposamenen bidez. Eskuartean duzun 
argitalpena helburu horren fruitu da eta unibertsitatean sortu diren zenbait ekimen 
ezagutarazi eta haietan sakondu nahi du, jabeturik Garapen Jasangarrirako Helburuetako 
esparruetan gure gizarteari balio erantsia ematen diotela. Ez da ekimenen zerrenda 
itxia, hazten jarraitzeko asmo sendoa du, unibertsitatetik gure gizarteari zerbitzu ematen 
jarraitzeko bidea zehaztuz eta areagotuz.

Konturatzen gara dokumentu honetan jasotzen diren ekimenak ez direla unibertsitatean 
garatzen diren guztiak. Izan ere, Unibertsitatean martxan jarri diren proiektu, ideia eta 
proposamenen erakusgarri bat baino ez dira, eta etengabe eboluzionatzen eta eraldatzen 
ari dira, erantzun nahi dieten erronkak bezala.

Horregatik, «Deusto balio humanizatzaileen zerbitzura» argitalpen honek unibertsitateko 
ekimen horietako batzuk ezagutzeko aukera ematen digu, ekintza-foku eta talde 
desberdinak artatuta, askotariko gaiak eta hainbat ardura gogoan izanik. Horrek guztiak, 
unibertsitatetik egiten denaren ikuspegi ona jasotzeko bidea ematen digu. Espero dugu 
irakurtzen gozatzea.

Loiola Klinika Juridikoa ikaskuntza eta zerbitzuko proiektua da, eta eskubideen 
ikuspegitik abiatuta, justizia sozialari, bazterketari eta kalteberatasunei buruzko gaiak 
ikuspegi juridiko sozialetik lantzen ditu, pertsona eta kolektibo behartsuenak ardatz 
hartuta. Gure zerbitzua eskaintzen diegu eta, aldi berean, haiekin batera ikasten dugu. 
Eta hori guztia klinikarekin lankidetzan aritzen den gizarte erakundeen eskutik egiten 
dugu, haien interes eta premiekin loturik. Klinikaren ikuspegia justizia sozialaren dimentsio 
juridikoan dago jarrita, eta metodologia hori hirugarren sektorean parte hartzera eta sareak 
eraikitzera bideratuta dago, baita eragin politikora ere. 

Klinikak, funtsean, bi zerbitzu modalitate ditu, eta batzuetan konbinatu egiten dira:

a) 	Gizarte erakundeekiko ekintzari lotuago dauden esperientziak, gai horiek tokian bertan 
lantzeko —eta askotan onuradunekin zuzenean—, gizarte erakundeek, batzuetan 
beren egoitzetan, garatzen dituzten prestakuntza eta ekintza prozesuetan laguntzeko.

b)	Gizarte erakundeekiko ikerketarekin lotura handiagoa duten esperientziak, bazterketa 
prozesuekin lotutako gaietan eragin politikoa izateko argudioak emateko, eta 
partaidetzazko ikerketa metodologian oinarritutako txostenak egitea ardatz dutenak. 

Klinikak eskubideen ikuspegitik aritu da lanean hainbat gizarte erakunderekin, eta honako 
gai hauek landu ditu:

•	 Atzerritartasuna eta pertsona migratuen eskubideak.

•	 Sexu esplotaziorako pertsonen salerosketa.

•	 Mendekotasun ugari dituzten pertsonak eta kolektiboak, gizarte bazterkeriako egoeran 
daudenak.

•	 Irregulartasun erregimenean dauden migratuei osasun laguntza emateko eskubidea.

•	 Etxebizitza izateko eskubidea.

•	 Adimen desgaitasuna duten pertsonak.

•	 Gaixotasun kronifikatuak dituzten pertsonak.

•	 Zigorrak Kudeatzeko Euskal Zerbitzuarekiko lankidetza.

•	 Aporofobiari buruzko ikerketako laguntza, EAPNrekin batera: Pobreziaren eta Gizarte 
Bazterkeriaren aurkako Europako Sarea. 

Klinikak lan egiten du, ikaskuntza eta zerbitzu bokazioa garatzeko erabili dituen gaiak 
kontuan hartuta, gure ikasleek zerbitzu hobea eskaintzeko behar dituzten gaitasun 
klinikoak garatzen. Horrela, gure ikasleek Zuzenbideko Graduan jasotzen duten 
prestakuntza berariazko prestakuntza prozesu batekin osatzen dute, funtsezkoa baita 
Klinikan parte hartzeko. Seihilekoaren hasieran, hiru aste irauten duten modulu trinko 
batzuekin hasten da, eta ikasturtean zehar modulu gehigarri batzuekin konbinatzen da.

«Klinikak aukera eman dit etorkinen errealitatera gehiago hurbiltzeko. Oso aberasgarria 
izan da haiekin enpatia izatea, haien arazoak entzutea eta aurkitzen dituzten oztopo 
ugarietako batzuk konpontzen saiatzea». 

«Klinikan izan dudan parte hartzeak balio izan du berriro ere gure gizartean dauden 
bidegabekeriez eta desberdintasunez jabetzeko, aurreiritziak gainditzen laguntzeko eta 
konponbidean edo, gutxienez, konponbideak ikusarazten parte hartzera motibatzeko».

Loiola Klinika Juridikoa, 
Justizia sozialaren aldeko apustua

Unibertsitateko Elkarteko Errektoreordetzak eta 2030 Agendak babestutako proiektua 
da. Programa 2017-2018 ikasturtean hasi zen, eta Mexiko, El Salvador, Guatemala, 
Kolonbia, Ekuador eta Peruko jesuiten erakunde eta gizarte zentroetan curriculumaren 
barruko praktikak egin nahi dituzten graduko ikasleentzat da. Helburua da laguntza 
ematea ekonomia sozial eta solidarioaren printzipioen arabera jarduten duten ekintzailetza 
kolektiboei eta familiei, eta gizarte eta hezkuntza arloko beste proiektu batzuei. Programa 
hau ALBOAN Euskal Autonomia Erkidegoko eta Nafarroako garapenerako nazioarteko 
lankidetzako jesuiten GKEarekin lankidetza estuan diseinatu da, eta honako helburu hauek 
ditu, besteak beste:

a)	 Ikasleak kontzientziatzea herrialde horietako arazo espezifikoez eta arazo horiek 
guregan duten eraginaz.

b)	 Ekarpen praktiko zehatzak sustatzea, Hegoaldeko herrialdeetako komunitate 
pobretuetan justizia sozialaren eta giza garapenaren eta garapen ekonomikoaren alde.

c)	 Ekintza solidario eraldatzailea sustatzea, ez bakarrik asistentziala.

2021ean, programak lan ildo berria sortu zuen, eta, oraingoan, zaurgarritasun egoeran 
dauden etorkinei arreta humanitarioa ematen dieten eta lurralde nazionalean eta Tangerren 
sexu eta lan salerosketako egoeran dauden emakumeei babesa ematen dieten gizarte 
erakundeekin lankidetzan aritu da.

Praktika profesional solidarioen programa ez da boluntariotza, ikasleek unibertsitate 
ikasketetan zehar eskuratutako gaitasunak zuzenean erabiltzea dakarten praktika 
profesionalak dira, eta horrek aukera ematen die ekarpen profesionala egiteko lurralde 
nazionalean zein hegoaldeko herrialdeetako gizarte erakundeetan.

Urte hauetan zehar, Deustuko Unibertsitateko bost fakultatetako 130 ikasle inguruk aukera 
izan dute beren graduko curriculumeko praktikak programaren barruan egiteko, 20 gizarte 
erakunderekin baino gehiagorekin lankidetzan aritu dira eta 50 proiektu baino gehiagotan 
ekarpen praktikoak egin dituzte.

Programan parte hartu duten ikasleek oso modu positiboan baloratu dute beren 
esperientzia, eta nabarmendu dute programak aukera ematen duela hazkunde profesionala 
eta pertsonala uztartzeko.

Praktika profesional solidarioen 
programa

Deusto Campus Elkartasunak hainbat aukera eskaintzen ditu gure inguruko errealitate 
sozialak gertutik ezagutu ahal izateko eta horri guztiari etorkizuneko profesional gisa 
erantzuteko. Gizarte bazterkeriako eta gizarte partaidetzako egoerak izaten dira eta 
ikasleek praktikan jarri behar izaten dituzte beren trebetasunak eta tresnak.

Badira asteburuko esperientziak, Ellacuria Fundazioarekin batera egiten diren «Muga 
Ikusezinak», esaterako. Hainbat jatorritako gazteekin elkartzea sustatzen da, horrela 
kultura aniztasunak dakarren aberastasunaz jabetzeko. Kulturen arteko bizikidetzan 
oinarritutako esperientzia da, atzerritarren harrerarekin eta eskubideekin, eta behartutako 
migrazio, babes eta/edo desplazamendu egoeran daudenekin konprometitua. Denbora 
horretan, pertsonen migrazio prozesuekin lotutako hainbat jarduera garatzen dira, babes 
eta immigrazio prozesuetan sortzen diren dinamikekin lotutako kezkak, gure errealitate 
hurbil eta egunerokoa ahaztu gabe. Testigantzak eta bizipenak partekatzeko aukeratik 
abiatuta, Giza Eskubideetan sakondu da, betiere ikuspegi sozialetik, eta batzuetan geure 
baitan ditugun oztopo horiek eraisteko saiakerak egin dira.

Egonaldi laburreko boluntarioen esperientziak ere baditugu, hala nola Tangerren 
egindako topaketa, hain zuzen ere Artxidiozesian migrazio ibilbidean pertsonek bizi duten 
errealitatea partekatzekoa. Helburua da gizarte proiektuak ezagutzea, Marokoko hainbat 
erlijio ordena, adimen desgaitasuna, desgaitasun fisikoa eta gizartean egoera zaurgarria 
bizi duten kolektiboak (etorkinak edo baztertzeko arriskuan dauden emakumeak) lagun 
direla. Europako mugaz bestaldeko immigrazioaren errealitatea ezagutzeko topaketa 
da, beste kultura eta ohitura batzuekin harremanetan jartzeko eta horri buruz taldean 
hausnartzeko.

Beste proposamen bat udako boluntariotza programak dira, hain zuzen ere bi programa: 
Vuela (beste sei unibertsitaterekin partekatutako programa) eta unibertsitatearen 
auzolandegiak. Programa horietan, udako oporraldian, 200 ikaslek baino gehiagok 
hamabost egunetik bi hilabetera bitarteko konpromisoak hartzen dituzte, Afrikan eta 
Latinoamerikan, estatuko, Europako eta nazioarteko esperientziak beste ikasle batzuekin 
partekatzeko. Prestakuntza baten ondoren, pertsona migratzaileekin eta errefuxiatuekin, 
baztertzeko arriskuan dauden pertsonekin edo pertsonak eta komunitatea zaintzeko 
jardueretan dihardutenekin lankidetzan aritzeko prestaturik daude.

Esperientzia hauek unibertsitatearen eskaintzaren parte dira, eta gure ikasleak 
«errealitateaz ohartzen dira, errealitateren zama beren gain hartzen dute eta errealitateaz 
ardura hartzen dute», Ignacio Ellacuriaren urratsak jarraituz.

Inbertsio sozialerako esperientziak, 
tokian bertan

https://sites.google.com/deusto.es/vuela2023
https://sites.google.com/deusto.es/vuela2023

Deustuko Unibertsitatea, bai unibertsitate gisa duen izaeragatik, bai jesuiten unibertsitate 
gisa duen nortasunagatik, gizartea eraldatzeko eragile argia da. Horrela izanik, ongizate 
inklusiboa eta jasangarria lortzen lagundu nahi du, egungo gizartearen erronka handiei 
aurre egiteko.

Testuinguru aldakor eta konplexua bizi dugu, eta horrek erakunde guztiak behartzen ditu 
haien eginkizunari, balioari eta gizarteari egiten dioten ekarpenari buruz hausnartzera. 
Deustuko Unibertsitatean, hausnarketa hori gure plan estrategiko berrienetan zehaztu 
dugu.

Horrela, gizarte inpakturako eredu propioa garatzeko eta aplikatzeko lanean aritu gara, 
gure unibertsitate misioan eta proiektuan oinarritua, eta gure lanerako testuingurua 
eta eragiten diguten joera globalak kontuan hartuta. Eta, batez ere, oso kontuan izanik 
Deustuko Unibertsitateak pertsonak gure jardueraren erdigunean kokatzen dituela eta 
pertsonak direla/garela gizartea eraldatzeko benetako eragileak.

Hori izan zen, beraz, 3 ainguraketa dituen inpaktu eredua elkarrekin diseinatzeko 
abiapuntua: pertsona, Deustuko Unibertsitatearekin duen harremana eta bizi duen 
eraldaketa. Sinetsita gaude aldaketa horiek gertatzen diren bitartean, hor dagoela eragina. 
Egin diren aurrerapen guztiak monografia batzuetan jaso dira: Cuadernos Deusto Social 
Lab. Koaderno horiek eskuragarri daude unibertsitateko argitalpenen webgunean, interesa 
duten guztientzat.

Prozesu horretan zehar, agerian geratu da GJHak (Garapen Jasangarrirako Helburuak) 
eragin hori adierazteko modua izan daitezkeela, dagoeneko modu globalean eta gizarte 
eragile guztiek hartu duten hizkuntza batean. GJHek komunikatzeko eta erakusteko modu 
berri eta integratzailea eskaintzen dute, nola laguntzen duten unibertsitateek ongizate 
globalean eta tokikoan, eta, beraz, zein den haien eragina eta garrantzia. Baina, era 
berean, aukera ematen dute gogoeta egiteko irakaskuntza, ikerketa, transferentzia eta 
gizarte lidergo jarduerei buruz.

Horrela, interpretazio ereduaren proposamena jasotzeko saioa egin da, arreta ikaskuntza 
prozesuetan jarrita. Ariketa horrek aukera ematen du Deustuko Unibertsitateak gizarte 
eraldaketan eta garapen jasangarrian egiten duen ekarpena hitzez adierazteko, ikaskuntza 
prozesuen bidez (batez ere graduetan). Adibidez, esan daiteke Deustuko Unibertsitateak 
lan egiten duela ikasketak amaitu dituztenen enplegagarritasuna hobea eta kalitatekoa 
izan dadin lortzeko; ohitura osasungarriei buruzko kontzientzia garatzeko; gizarte kultuago, 
ahaldunduago, berdinzaleago, bidezkoago eta inklusiboagoa izateko, edo baliabideen eta 
ingurune naturalaren errespetuari eta erabilera egokiari buruzko kontzientzia sortzeko, 
besteak beste.

 
Gizarte inpaktuaren neurketa GJHetan

Mambré Etxea proiektua Deustuko Unibertsitatearen eta Ellacuría Fundazioaren arteko 
lankidetzaren ikuspegi zabalaren barruan garatu da.

Ukrainaren inbasioaren larrialdiari erantzuteko antolatu da, euskal erantzun solidarioaren 
katalizatzaile gisa, eta Ellacuria Fundazioari lotutako migratzaile eta errefuxiatu guztiei 
harrera egiteko zabaldu da, Fundazioan funtsezko ikuspegia txertatuz: erlijioen arteko 
elkarrizketa.

Horrela, abegi komunitateaz gain, Mambré Etxeak erlijio arteko gunea izango du (une 
honetan diseinu fasean dago).

Mambré Etxea proiektuaren helburu nagusia herritartasun inklusiboa eraikitzen laguntzea 
da, honako hauen bidez:

a)	 Migratzaileei eta errefuxiatuei bidean laguntzea.
b)	 Bizikidetza
c)	 Aniztasuna aitortzea.

Proiektuaren funtsezko zutabeetako bat da elkartea gizarteratze prozesuetan inplikatzea. 
Tokiko harrera taldeen eginkizuna da, familiei laguntza eta harrera emateaz gain, kulturen 
eta erlijioen arteko topaguneak sustatzea, bizilagunen eta familien arteko harremanak 
sortzeko.

Harreman horiek familia eta pertsona migratuentzat duten garrantziaz gain, proiektuak 
eraldaketa sortzeko gaitasuna du, bai taldeak osatzen dituzten boluntarioengan, bai 
zeharkako inplikazioa duten pertsonengan.

Harrera formatu horri esker, kulturen eta erlijioen arteko esperientziak sor daitezke, 
bizikidetza, aniztasunean oinarritutako elkarrizketa eta aurreiritziak desagerrarazteko.

Gaur egun, Mambré Etxean 10 haur dituen Ukrainako familia batekin bizi gara eta 
Marokotik etorritako 3 gazte berbererekin.

Proiektua abian jartzeko lehen etapa horren barruan, hainbat lankidetza ildo daude, zure 
denbora horretan emateko:

a)	 Migrazioei, abegikortasunari eta erlijio aniztasunari buruzko gogoeta eta ikerketa.
b)	 Elkartea: Familiekin espazioak eta denborak partekatzea egunerokoan (konpromiso eta 

jarraitutasun maila jakin bat behar da familiekiko lotura errazteko).
c)	 Baratzea: Familiekin batera, lorategia eta baratzea zaintzeko planifikatutako lanak (une 

jakinetan izan daiteke, zeregin zehatz hori beste konpromisorik gabe).

«Gure etxera datorrena bere etxean dago»

«Хто в наш дім приходить, той вдома»

«Quien viene a nuestra casa está en su casa»

  «لزنملا يف وه انلزنم ىلإ يتأي نم »

«Qof kasta oo gurigayaga yimaada wuxuu joogaa guriga»

 
Mambré Etxea

Jesusen Lagundiaren obren misioa (unibertsitate, gizarte etxe, ikastetxe, eta abarrena) 
gizarteari zerbitzu ematera bideratuta dago, kristau balioetan errotutako ikuspegitik. 
Zerbitzu horren helburua da gizarte bidezkoagoak eta guztien onerako direnak eraikitzen 
laguntzea. Misio hori jesuiten obretan partekatzen dugu, eta bakoitzak zerbitzu jakin 
batetik gizartera hedatzen dugu. Fedea zerbitzatzeko eta justizia sustatzeko dugun misioak 
errealitatearekin etengabeko elkarrizketa izatera eta errealitateak aurkezten dizkigun 
erronkak etengabe irakurtzera behartzen gaitu. Aldaketa sozial, ekonomiko eta kultural 
handiak ditugu aurrez aurre, epel uzten ez gaituztenak, eta horietan eragin nahi dugu, 
eta identifikatzen ditugun erronka lokal eta global horiei erantzun integralak eman nahi 
dizkiegu.

Errealitateak aurkezten dizkigun erronkek edozein erakunde gainditzen dutela ulertuta, 
unibertsitatekoa zein soziala izan, sektore desberdinen arteko aliantzek eta lankidetzek 
erantzun eraginkorragoak eta osagarriagoak izateko aukera ematen digute eta 
inpaktu handiagoa sortzen laguntzen digute. Gizarte sektoreari eta ALBOAN bezalako 
erakundeei, Deustuko Unibertsitatearekiko lankidetzak aukera ematen digu landu nahi 
ditugun fenomeno sozial horien irakurketak egiteko eta Unibertsitateko pertsonak, 
fakultateak edo arloak errealitatea sentitzeko, pentsatzeko eta ulertzeko prozesu horietan 
inplikatzeko, erantzun integralagoak diseinatzeko eta erantzun hori ebaluatu eta ikertu 
ahal izateko, praktika hobetzen edo horren ikaskuntzak sortzen lagunduko digun euskarri 
akademikoarekin. Baita ikaskuntza horien berri emateko eta politikan eta gizartean eragina 
duten proposamenak sortzeko ere.

Alboan bezalako gizarte ekintzako obretan garatzen dugun misio prozesua 5 eremutan 
gauzatzen da:

1.	 Baztertutako pertsonei laguntzea da gure lanaren erronka etengabea.
2.	 Zerbitzua eskaintzea, tokiko eremuan gizarte eraldaketarako nazioarteko lankidetzako 

edo hezkuntzako esku hartze ildo zehatzen bidez.
3.	 Gogoeta egitea: gizarte ekintzetatik gogoeta egin behar dugu errealitateari buruz, 

garatzen dugun ekintzari buruz, artatzen ditugun gizarte premia horiei hobeto 
erantzuteko moduari buruz.

4.	 Aldaketa pertsonalerako sentsibilizatzea, heztea eta prestatzea. Sentsibilizazioa 
murgilduta gauden kulturaren eraldaketa lortzera bideratuta dago.

5.	 Eragina izatea: eragin publikoa eta egiturazko eraldaketa behar dira, gure lanak epe 
laburrean ez ezik, epe luzera begira ere eredu jasangarriak sor ditzan.

Misio partekatuko prozesu horri esker, Unibertsitateak gizarte sektoreari egin dizkion 
ekarpenek gure esku hartzea indartu dute, gure erakundeen gaitasunak indartu dituzte eta 
gure ekintzaren inpaktua areagotu dute, ikerketatik, irakaskuntzatik eta unibertsitate eta 
institutuekiko lankidetzatik abiatuta. Misio prozesua hedatzera bideratutako lankidetza 
zabal horrek aukera ematen du ikasleak, irakasleak, unibertsitateko langileak eta erakunde 
osoa inplikatzeko. Aukera eman digu berritasunera irekitzeko, berritzeko, elkarrekin amets 
egiteko eta itxaropena eta esker ona eragiten duten erantzun berriak sortzeko.

 

Alboan erakundearekiko lankidetza 
Misio Prozesuan

Caixa ProInfancia - CPI proiektua Fundación Bancaria la Caixak sustatutako proiektua da, 
eta estatuko industria hiri nagusi guztietan garatzen da.

Estuki lotuta dago 1., 3. eta 4. GJHekin (Pobrezia desagerraraztea, Osasuna eta ongizatea 
eta Kalitatezko hezkuntza) eta helburu nagusia haurren pobreziaren prebentzioa eta 
haren kontra borroka egitea da. Horretarako, CPI proiektua berritzaile bihurtzen duten 
laneko printzipio batzuetan oinarritzen da: diziplinarteko eta sektorearteko parte hartzea, 
lankidetza publiko-pribatua eta ikerketa-ekintza. La Caixa Fundazioak garatzen du 
proiektua, administrazio publikoarekin, 3. sektoreko erakundeekin eta unibertsitatearekin 
lankidetzan, hurbilketa integrala eginez, hainbat hurbilketa diziplinar eta profesional eginez 
eta sektore desberdinen laguntzaz.

2012-13 ikasturteaz geroztik, Deustuko Unibertsitateko Esku hartzeko ikertaldea 
proiektuaren buru izan da Bilbon. Errealitatea aztertzeko azterlanak eta premia handienak 
dituzten auzoek lehenetsitako esku hartzeko proposamenak aldi berean egin dira, baita 
gizarte eta hezkuntza arloko esku hartzeko estrategiak sortu eta aktibatu ere. Bilboko 
haurrek eta haien familiek pobreziari dagokionez duten egoeraren mapaketa eta azterketa 
batetik abiatuta, hainbat ekintza garatu dira. Lehenik eta behin, Mahai Estrategiko edo 
Politiko bat sortu zen. Mahai horretan, haurren, gizarte ongizatearen, osasunaren eta 
hezkuntzaren arloko arduradunak, hiriko 3. sektoreko eragile liderrak (haurrekin eta 
familiekin esku hartzen dutenak), Fundazioko eta Deustuko Unibertsitateko arduradunak 
zeuden eta Bilboko lehentasunak erabaki zituzten. Lehenengo bi mahai operatibo 
edo profesionalen mahai jarri ziren abian, sektoreartekoak, Gizarte Ekintza - Gizarte 
Zerbitzuetako, Hezkuntzako, Osasun Zentroetako, 3. sektoreko eta esparru komunitarioko 
ordezkariekin, kasu zehatzen inguruan lan egiteko eta esku hartze integralak eta sarekoak 
antolatzeko. Lehenengo mahai operatiboak Errekalden eta Zorrotzan egin ziren, eta 
hurrengo urteetan Bilboko gainerako auzoetara hedatu ziren.

Proiektua 900 haur eta 500 familia ingururengana heltzen da, eta 1M €-ko inbertsioa 
egiten du zerbitzu eta laguntza hauen bidez: hezkuntza errefortzua, eskola ekipamendua, 
hezkuntza ez-formala eta denbora librea, arreta psikoterapeutikoa, familiaren hezkuntza 
laguntza, haurren elikadura, betaurrekoak, audifonoak eta haurren higienerako materialak. 

Proiektuaren balorazioak dei egiten digu lanbide- eta ikerketa-ekintzen kontzientzia 
hartzera eta zentzuz hornitzera (zergatik eta zertarako garatzen diren), ongizatea eta 
pobreziaren murrizketa lortzera, prozesuan zehar egin beharreko urratsak ahaztu gabe.

Ikerketatik ekintzara – Caixa ProInfancia - 
Haurtzaro kaltebera Bilbon

Ikerketa sozialak balio behar du harekin elkarreraginean dagoen errealitatea eraldatzeko. 
Printzipio hori dugu goiburu Deustuko Unibertsitateko Donostiako campuseko Gizarte 
Laneko ikerketan. Eraldaketa hori, gainera, beste batzuekin lankidetzan egin behar da. 
Lurraldearekiko konpromisoa transmititzeko eta unibertsitatea beste aktore bat bezala 
aurkezteko modurik onena da.

Jarraian azalduko ditugun proiektuak filosofia horretatik abiatzen dira. Lurraldearekin 
lotura handia duten proiektuak dira, lurraldeko erakunde publiko eta sozialen eskutik 
egindakoak eta gizartea eraldatzeko helburu argia dutenak. Horietan guztietan parte 
hartzen dugu Unibertsitateko Gizarte Laneko arloari lotuta gauden pertsonok.

LkaleaK proiektuaren helburua zen Donostiako Egia auzoan egoera ahulean dauden 
adinekoentzako komunitate eremuaren barruan harreman sarea garatzea. Donostiako 
Udalarekin eta APTES elkartearekin lankidetzan burutu zen, eta Gipuzkoako Foru 
Aldundiaren laguntza izan zuen. Proiektuak gizarte sareen eraikuntzan dinamizazio 
komunitarioak duen garrantzia erakusteko balio izan zuen, baita haiek egoera ahulei aurre 
egiteko izan dezaketen indarra erakusteko ere.

ElkarEkin proiektuaren helburua zen lehen mailako arretatik (udalekoa) bigarren mailako 
arretara (foru aldundikoa) bitarteko igarobideak errazten laguntzea, lurraldean baztertuta 
dauden pertsonei arreta emateko sistemaren barruan. Horretarako, programak kudeatzeaz 
arduratzen direnekin lan egin zen: Gipuzkoako Foru Aldundiarekin, lurraldeko udalekin eta 
hirugarren sektore sozialeko erakundeekin. Proiektu horrek profesionalen eta erakundeen 
artean konfiantza sortzeko balio izan zuen, eta gerora garapen handia ekarri du 
profesionalekin egindako antzeko proiektuetan eta garapen komunitarioaren inguruan.

Sarea proiektua mugaz gaindiko proiektua izan zen, eta Europako Batzordearen POCTEFA 
laguntza jaso zuen. Helburua lurraldeko adinekoei eta adingabeei ematen zaizkien arreta 
ereduak eraldatzea zen, mugaren bi aldeetako jardunbide egokiak aztertuz. Hirugarren 
sektoreko erakunde publikoek eta entitateek parte hartu zuten, eta gaur egun proiektuaren 
bigarren edizio batean ari dira lanean, haurren esku hartzean oinarrituta.

Deskribatutako proiektuek jardunbide berdina dute: ehun sozial eta instituzionalarekin 
lankidetzan aritzea, erabiltzaileekin beraiekin batera sortzea. Gizarte-eraldaketa aukera 
horien ondorioa da, eta ezin dira beste aukera batzuk izan, gizarte lanaren misioan bertan 
txertatuta baitaude eta horietatik abiatzen baitira.

Gizarte eraldaketarako ikerketa 
Gipuzkoan

Deusto Cities Lab diziplina arteko unibertsitate katedra bat da, hiri, lurralde eta 
komunitateen oraina eta etorkizuna ardatz hartzen dituena. Ezagutzak, gaitasunak eta 
balioak biltzen dituen ikaskuntza, ikerketa eta ekintzarako taldea gara. Komunitate irekia 
gara, eta ekimen bateratuak garatzen ditugu instituzioekin, enpresekin, erakunde sozialekin 
eta herritarrekin. Eusko Jaurlaritzaren, Gipuzkoako Foru Aldundiaren, Bilboko Udalaren, 
BBK Fundazioaren, BBVAren eta Bilbao Port-en mezenasgoa dugu. Dozenaka erakunde eta 
ehunka pertsona anonimo dira, eta Berrikuntza Eraldatzailerako ehun bat Laborategi jarri 
ditugu martxan haiekin batera. 

2030 Paradigmak garapen gizatiarragoa eta jasangarriagoa aldarrikatzen du, eta politika 
eta gobernantza demokratikoagoak proposatzen ditu. Agendek desio den etorkizuna 
deskribatzen dute. Baina, zerbait gehiago behar dugu paradigma aldaketa horri aurre 
egiteko. Instituzioek, enpresek eta gizarte erakundeek erantzukizunak eta zereginak 
hartu behar dituzte beren gain. Herritarrok aldaketa horretan inplikatu behar dugu, 
gizarte antolatuaren aurrean eskatzaile eta eraldaketaren eragile aktibo gisa. Indartu egin 
behar dugu giza pertsona faktorea, hau da, mundua, hiriak, lurraldeak eta komunitateak 
eraldatuko dituzten pertsonen faktorea.

KAIA metodoaren bidez (Ikaskuntza, Ikerketa eta Ekintza Komunitateak), kontratu sozial 
berria sustatzen ari gara, herritarrek, erreferenteek eta anonimoek, jasangarritasunaren 
erronkarekin eta eraldaketa prozesuekin bat egin dezaten.

Aldaketa eta ziurgabetasun garaian, munduak eraldatu egin behar du, eta aurrera egin, 
garapen gizatiarrago eta jasangarriagoa lortzeko. Horretarako, aldaketa txikiak behar 
ditugu, denboran mantenduak eta espazioan barreiatuak, mundua eraldatuko dutenak. 
Hiriak, lurraldeak eta komunitateak bizitzeko leku hobe bihurtu behar ditugu: ongizatea 
eta onginahia sortuko duten tokiak, bertan bizi eta ibiltzen diren pertsonentzat, kasu 
bakoitza kontuan hartuta eta zirkunstantzia bakoitzarekiko irekiak, giza eskubideen 
babesa eta hedapena, demokrazia, parte hartzea, elkartasuna, berrikuntza eta eraldaketa 
erreferentziatzat hartuta. Funtsezko balio horiek beste balio operatiboago batzuekin 
batera aurkeztu beharko dira, hala nola ahalduntzea, gardentasuna, konfiantza, baterako 
sorkuntza, erantzukidetasuna, esperientzia eta konplizitatea.

Gure hiriek, lurraldeek eta komunitateek pentsatzeko, sentitzeko, ikasteko eta egiteko beste 
modu batzuk behar dituzte, planteatutako erronkei erantzun eraginkorrak bilatzeko.

 
Deusto Cities Lab Katedra

Bilboko campuseko etika zibikoko eta profesionaleko ikasleen eta 
motibazio politikoko indarkeriaren biktimen arteko topaketa 

Unibertsitateko Elkarteko eta Agenda 2030eko Errektoreordetzak eta Gizarte eta Giza 
Zientzien Fakultateko Etika Aplikatuko Zentroak duela zazpi urtetik hona topaketa bat 
bideratzen dute Bilboko Campuseko Etika Zibikoko eta Profesionaleko ikasleen eta 
motibazio politikoko indarkeriaren biktimen artean, Bakeola eta Eusko Jaurlaritzako Giza 
Eskubide, Bizikidetza eta Lankidetzako Idazkaritzarekin lankidetzan.

Helburu nagusia bakearen kultura eraikitzen laguntzea da, eta horrek gertatutakoaren 
ezagutza kritikoa eta indarkeriaren deslegitimazioa eskatzen ditu, pertsona guztien 
duintasunaren eta giza eskubideen defentsaren ikuspegitik. Ez dago hoberik indarkeria 
hori beren haragitan sufritu behar izan dutenei zuzenean entzutea baino, indarkeria horren 
bidegabekeria eta ilegitimitatea argi eta garbi ikusteko.

Ekitaldian zehar, ikasleek modu aktiboan entzuteko, harritzeko eta bidegabeki jasandako 
sufrimenduarekiko enpatia adierazteko jarrera erakusten dute. Biktimarekin duten 
interakzioan, biktima izatetik bizirik atera den pertsona izatera nola igaro den galdetzen 
diote; jakin-minik handiena sortzen duena da, batez ere, hainbeste sufritu duena nola 
eta zergatik den gai bere bizitzan kalterik handiena egin dionari barkatzeko. Era berean, 
topaketa horietara joaten diren biktimek behin eta berriz azpimarratzen dute gorrotoa 
gainditu behar dela, biktima mota guztiei aitortu behar zaiela izaera hori eta kalte 
ordainak parekatu behar direla, eta garrantzitsua dela oinarri irmoetan oinarritutako 
bakea lortzen laguntzea. Horregatik, ikasleekin eta irakasleekin elkarrizketa bizi-bizian, 
beti gonbidatzen dituzte hiru gauza egitera: beren hitzekin eta ekintzekin erakustera 
biktimak axola zaizkiela, presente dituztela; pentsamendu kritikoa lantzera, jakitun izanik 
moralki gaixorik dagoen gizarte batek zenbateraino legitimatu edo, gutxienez, normalizatu 
zuen indarkeria erabiltzea, pluralismoa hondatuz; eta edozein motatako bidegabekeriak 
salatzean proaktiboak izatera. Gai horiek guztiak ez dira aretoan bakarrik aipatzen, 
isiltasun ikaragarriaren erdian, irakasleek ikasleei a posteriori egiteko eskatzen dizkieten 
entseguetan ere aipatzen dira. Prozesuaren amaiera gisa, biktimek entsegu horietako 
batzuk jasotzen dituzte erreparazio mekanismo gisa, eta esker oneko sentimendu sakonez 
hartzen dituzte.

Genero ikuspegia irakaskuntzan eta ikerketan txertatzeko gida Berdintasun Planaren 
eta Gearing Roles proiektuaren esparruan dago. Garapen Jasangarriko Helburuen 
5. esparruan kokatzen da: generoen arteko berdintasuna lortzea eta emakume eta 
neska guztiak ahalduntzea. Gida hau fakultate guztietako irakasle eta ikertzaile talde 
baten lankidetzari esker egin da. Irakasleei eta ikertzaileei jarduera akademikoetan eta 
unibertsitate bizitzan genero ikuspegia txertatzen laguntzeko tresna gisa proposatzen zaie. 
Europako Kontseiluaren arabera, genero ikuspegiak esan nahi du politikak, programak eta 
proiektuak diseinatzean, kontuan hartu behar direla emakumeen eta gizonen interesak 
eta errealitateak, haien beharrak, bizi baldintzak eta inguruabarrak. Unibertsitatearen 
testuinguruan, horrek esan nahi du gai horiei erantzun behar zaiela, bai unibertsitate 
ekosisteman, oro har, bai titulazioen, ikasgaien eta irakasgaien diseinuan eta ikerketa 
jardueran.

Irakaskuntza eta ikerketa ezinbestean lotuta daude unibertsitateko bokazioan. Ezaguna 
da Deustuko Unibertsitatearen berrikuntza eta irakaskuntza kalitatearen tradizioa, eta 
horri gehitu behar zaio oinarrizko ikerketa eta ikerketa aplikatu lehiakorra garatzeko eta 
finkatzeko apustu irmoa, nazioarteko dimentsioa oso markatua duena eta gizarteari 
zerbitzua emateko bokazioa duena. Genero ikuspegia txertatzea saihestezina eta 
ezinbestekoa da hezkuntza berritzailea, inklusiboagoa eta errukiorragoa eta kalitatezko 
ikerketa lortzeko.

Gida hiru multzo handitan antolatzen da: genero ikuspegia txertatzea ikerketan eta 
irakaskuntzan, eta genero ikuspegi hori aplikatzeko gehien erabiltzen diren terminoen 
definizioak jasotzen dituen azken glosarioa. Irakasleentzako eta ikertzaileentzako benetako 
laguntza izan nahi duen tresna denez, bi eremu horiek modu paraleloan eta erlazionatuan 
aurkezten dira. Beraz, zentzu pragmatikoa, argitasuna, zentzu didaktikoa eta erabiltzeko 
erraztasuna lehenetsi dira. ZER galderari ZERGATIK eta NOLA gehitu zaizkio, eta egitura 
hori ikerketari eta irakaskuntzari buruzko bi ataletan mantendu da. Ikerketa prozesuaren 
fase bakoitzean, eta irakaskuntza eta ikaskuntza prozesuaren faseetan, adibide zehatzak 
ematen dira, ulertzen laguntzen dutenak eta berehala aplika daitezkeen baliabideak 
ematen dituztenak.

Irakaskuntzan eta ikerketan genero 
ikuspegia txertatzeko gida

Hainbat urtetako eztabaida eta lanaren ondoren, 2017-18 ikasturtean hartu zuen ekimen 
horrek dinamika espezifiko baten itxura Ingeniaritza Fakultatean, Fakultateko eta Etika 
Aplikatuko Zentroko irakasle talde batek koordinatuta, Ekimen Teknoetikoa izena hartuta.

Unibertsitateak irakaskuntza, ikerketa eta transferentzia proposamenean bere gain hartzen 
dituen erronken testuinguruan oinarritzen du bere interesa eta egokitasuna Teknoetikak. 
Alde batetik, ikuspegi akademikotik, gaitasun etikoa esplizituki adierazita dago gure 
titulazioetan. Bestetik, unibertsitatearen nortasunean oinarritzen den logika batetik, duela 
25 urte baino gehiagotik prestakuntza etikoa txertatua du bere berezko nortasunaren 
zati gisa. Azkenik, esan dugun bezala, ikuspegi sozialetik, gero eta eskaera handiagoa 
dago hainbat esparrutan (gizarte zibila, enpresa, administrazio publikoak) teknologia 
humanizatzaileagoak eta, ondorioz, profesional humanoagoak izateko, guztion onera 
bideratuta.

Helburuei dagokienez, batez ere lau azpimarra ditzakegu; a) Etika Ingeniaritza lanbidean 
txertatzea, b) Ingeniaritza Fakultatean ikuspegi etikoa zeharka txertatzea, c) Unibertsitateko 
elkarterako, sektoreko enpresetarako eta gizarterako ekintzak garatzea eta d) Deusto 
Ingeniaritzaren «marka-irudia» sortzea, balio etikoei eta bikaintasun profesionalari lotuta.

Teknoetikan garatu den lan programak honako ildo hauek izan ditu lehentasunez ardatz:

Ingeniaritza Fakultateko irakasleei prestakuntza ematea Gradu Amaierako Proiektuetan eta 
Master Amaierako Proiektuetan Sen Etikorako Gaitasuna sartzeari buruz, eta 10 orduko 
iraupena duen ikastaroa ematea: «Sen Etikoa Esplizitatzea Ingeniaritza Fakultateko Gradu 
Amaierako proiektuetan» (2017-2023).

Irakasle ikertzaileen hiru solasaldi, Ingeniaritzako etikari buruz.

Argitalpenak eta komunikazioak

•	 Unibertsitateko Berrikuntza eta Kalitateko IX. Jardunaldia (2019). Gradu amaierako 
proiektuetan ikuspegi etikoa txertatzea. Ekimen Teknoetikoa.

•	 EAEEIEren biltzarrean parte hartzea (2022). Fostering ethical reflections on the impact of 
Information Communication Technologies in a university class.

•	 Artikulua IEEE Revista Iberoamericana de Tecnologías del Aprendizaje (2022) 
aldizkarian. S. Romero-Yesa, O. Ukar-Arrien, G. Bilbao-Alberdi, P. M. Sasia Santos, D. 
Casado-Mansilla and A. Eguíluz-Morán, «Technoetics: Inclusion and Assessment of the 
Ethical Competence in Engineering Final Degree Projects».

Etika eta Teknologiari buruzko gunea sortzea eta etengabe mantentzea, Etika Aplikatuko 
Zentroaren blogean.

Prestakuntza eskaintza berriak; Etika Digitaleko Aditu Programa (2023) eta Irakaskuntza 
Berritzeko Proiektua: IKTei buruzko hausnarketa etikoaren hastapenak, 2021-22 ikasturtea.

 
Ekimen Teknoetikoa

Zinema Soziala Pedro Arrupe Giza Eskubideen Institutuak Deusto Campus Elkartasunarekin 
eta Ongi Etorri Errefuxiatuak elkartearekin batera antolatutako ekimena da. Curriculumetik 
kanpoko jarduera bat da, zinema tresna gisa erabiltzen duena, unibertsitatea giza 
eskubideak jokoan dauden hainbat gizarte errealitatetara hurbiltzeko, eta ezagutza 
modu horizontalagoan, kolektiboagoan eta demokratikoagoan eraikitzea ahalbidetuko 
duen irakurketa egiteko. Batzuetan urrutiko errealitateak dira, beste batzuetan hurbileko 
egoerak, baina nolabait ikusezinak.

Jarduera modu irekian aurkeztu ohi zaie unibertsitateko ikasle guztiei eta publiko 
orokorrari. Batzuetan, proiekzio eta eztabaida bakoitzaren edukien arabera, saioak graduko 
edo masterreko ikastaro jakin batzuei lotzen zaizkie.

Proiektuaren hiru urteko ibilbidean, Zinema Sozialeko zikloek giza eskubideen egoera 
izan dute ardatz, migrazioen, mugen eta nazioarteko babesaren testuinguruan. Gaia 
honako hauei buruzkoa da: migrazioen kausak (esaterako, klima aldaketa eta populazioak 
lekualdatzen dituzten produkzio sistemak); migrazio ibilbideen egoera (bere ibilbidean 
gertatzen diren eskubide urraketak, nazioz gaindiko krimen sareen problematika eta 
pertsonen salerosketa); helmugako lekura iristeko eta bertan bizitzeko unea (integrazio 
eta erregularizazio prozesua Espainian eta, bereziki, Bilbon). Mugaz gaindiko giza 
mugikortasunari buruzko esparru orokor horretatik kanpo, Espainiako memoria 
historikoaren tratamenduari eskaini diogu saio bat, egungo migrazio egoera Espainiako 
iraganeko erbesteratzearekin lotuz.

Errealitate konplexu horiek jorratzeko, begirada akademikoa eta soziala bateratzen dituen 
hurbilketa ahalbidetzen digu zinemak. Horrela, ikasleei aukera ematen die hezkuntza 
prozesu berritzaileen bidez ikasteko, Unibertsitatearen barruan maila desberdinetako beste 
ikasle batzuekin harremanetan jartzeko eta gobernuz kanpoko erakundeen lanarekin 
konektatzeko.

Zinema lanerako tresna gisa eta hezkuntza metodologia berritzaile baten parte gisa 
erabiltzen dugu. Aisialdiaz haratago, ikus-entzunezko edukiek aukera ematen digute 
kanpokoaren eta geure buruaren behatzaile kritiko bihurtzeko. Hori argi geratzen 
da hainbat hiritan egiten diren eduki sozialeko edo zinema independenteko zinema 
dokumentaleko jaialdi ugarietan. Bilbon, adibidez, Zinema Ikusezinaren Jaialdia urtero 
egiten da, eta azken lau edizioetan Zinema Soziala izan da Deustuko Unibertsitatearen 
barruan jaialdiaren saio berezi baterako esparrua.

Metodologiari dagokionez, ikasturtean zehar, hilean film bat proiektatzean da. 
Proiekzioaren ondoren, eztabaida mahaia izaten da, eta bertan hainbat profiletako 
pertsonek parte hartzen dute: akademiako pertsona batek, gaia lantzen duen gizarte 
erakunde bateko kide batek, eta protagonista batek edo filmaren produkzio taldeko 
pertsona batek.

Erronkak saioen antolaketarekin egon ohi dira lotuta, ikasleek duten denborekin 
bateragarri izateko eta haien parte hartzea bermatzeko. Emaitza positiboen artean, honako 
hauek nabarmendu behar dira: ikasgelaz kanpo ikasteko eta parte hartzeko interesa 
sustatzea; beste ikaskuntza modu batzuk esperimentatzea, autonomia eta pentsamendu 
kritikorako espazio handiagoa izanik; eta beste gizarte ingurune batzuekin lotuta; horri 
esker, unibertsitatea funtsezko gizarte eragilea dela eta ateak beti irekita eduki behar 
dituela jabetzen gara.

 
Zinema Soziala

Minbizia duten pertsonen tratamendu medikoen terapia osagarri gisa, ariketa fisikoa 
eraginkorra dela frogatu da gaixotasunarekin eta tratamenduekin lotutako ondorio 
kaltegarriak eta sintomatologia murrizteko. Gainera, pertsona horiek bizi duten narriadura 
fisikoaren eta funtzionalaren ziklo biziotsua hausten du, eta bizi kalitatea hobetzen 
eta biziraupena luzatzen laguntzen du. Hala ere, ariketa fisikoko esku hartze gehienak 
ikerketaren esparruan egin dira, paziente talde oso homogeneoekin, epe luzera aldaketak 
eragiteko iraupen labur eta baldintza hertsiak dituztenekin.

Bizi Orain-ek lehen fase esperimental bat du, azken 2 urteetan minbizia diagnostikatu 
zaion pertsona ororentzat lehen mailako arretan egindako 3 hilabeteko ariketa fisikoko 
programa baten inplementazio erreala (irismena eta atxikidura) eta eraginkortasun klinikoa 
(gaitasun funtzionala, sintomatologia eta bizi kalitatea) ebaluatzen dituena eta, horren 
ondoan, ohitura osasungarriak bultzatzeko programa estandar bat. Behaketako bigarren 
fasean, 500 parte hartzaileren kohorte osoari egingo zaio jarraipena urtebetez, egoera 
fisiko hobea edo jarduera fisiko handiagoa sintomatologia txikiagoarekin, bizi kalitate 
hobearekin eta epe luzerako biziraupen handiagoarekin (urte 1) lotzen den ikusteko.

Azterketa emaitzak aztertzeko fasean dago. Horren aurretik, azterketa kualitatiboa egin 
zen, pazienteek ariketa programari buruz duten inpresioa eta ingurune komunitarioan 
epe luzera jarraitzeko edo ez jarraitzeko duen aukeraz. Parte hartzaile guztiek positiboki 
baloratu zuten programa, eta bereziki aipatu zuten langile kualifikatuen presentzia eta 
antzeko egoeran dauden beste pertsona batzuekin ariketak egiteak atxikimendu handiagoa 
izaten laguntzen duela. Aitzitik, paziente gehienek ez zuten ariketa egiten jarraitzen, 
programa amaitu ondoren. Hauek izan ziren arrazoi nagusiak: gorputz-irudi txarra, 
sintomatologiak eragindako deserosotasuna edo gimnasio publiko batean aparatuak 
eramatea (kateterra, ostomia arinak), gainbegiratze profesionalik eza eta, azkenik, 
onkologia unitateak bideratuko zituen zentro espezializaturik ez egotea komunitatean.

Bizi Orain: Ariketa fisikoa minbizia 
duten pertsonentzat

Europako 2 ikerketa proiektu aurkeztu nahi dizkizuegu, Ambient Assisted Living (AAL) 
programak finantzatuak eta eBizitza ikertaldeak burutuak: Deploying AAL Packages at 
Scale (DAPAS) proiektua eta FrAAgile proiektua.

Bi proiektu horiek adinekoen bizi kalitatea hobetzera bideratuta daude, eta kolektibo 
horrek gaur egun dituen eskaerei erantzuten saiatzen dira. Adinekoen kolektiboa 
biztanleriaren ia % 25 da Euskadin.

65 urtetik gorako pertsonen beharrak aldatu egin daitezke haien osasun egoeraren, 
baliabide ekonomikoen eta gizarte inguruabarren arabera. Hala ere, badira bizitzako etapa 
honetan guztiei agertzen zaizkien beharrak:

a)	 Osasuna: adineko pertsonek etengabe zaindu behar dute beren osasuna, beren 
gorputza kalteberago bihurtzen baita gaixotasun eta gaitzekiko. Horren ondorioz, 
adineko pertsona kaltebera bihurtu daiteke. Hain zuzen ere, horixe da frAAgiLe-
ren helburua: kalteberatasun maila detektatzeko eta etxean hobetzeko irtenbide 
eraginkorrena izan nahi du, zuzeneko esku hartze presentzialik gabe, tableta bat eta 
neurketa gailu wearableak soilik erabilita.

b)	 Segurtasuna: Adineko askorentzat, segurtasuna kezka handi bihur daiteke. Baliteke 
etxean erorikoak saihesteko egokitzapenak behar izatea edo segurtasun gailuak 
instalatu behar izatea, larrialdi medikoetarako alarmak, esaterako.

c)	 Konpainia eta gizarte konexioa: Adineko pertsona asko bakarrik edo isolatuta senti 
daitezke lagunak eta senideak galtzeagatik edo mugikortasun faltagatik. Haientzat 
garrantzitsua da gizarte konexioak izatea eta beste batzuekin elkarreragiteko aukerak 
izatea.

d)	Aisia eta entretenimendua: Aisia eta entretenimendua garrantzitsuak izan daitezke 
zahartzaroan bizi kalitate ona mantentzeko.

Proiektu bien helburuek aurrez aipatutako beharrak asetzen dituzte. Horietako batzuek 
eragin berezia izan dute pandemia garaian; izan ere, adineko pertsonek oso mugatuta 
ikusi zituzten beren jarduera sozialak eta aisialdikoak, eta haien narriadura fisikoa eta 
kognitiboa areagotu egin zen. Garai horretan proiektu horietarako egindako serious 
game-en erabilera oso altua izan da, eta horietan parte hartu duten pertsonen balorazioa 
benetan ona izan da (Europako hainbat herrialdetako 200 pertsona).

Balorazio orokorra oso ona da, inpaktua oso handia da, pertsona askorekin probatu 
delako, eta garatutako teknologia erabil daitekeelako. Erabilitako teknologia kostu txikiko 
tablet eta wearableetan dago oinarrituta, konexioa eskatzen dutenetan, eta nor ez dago 
konektatuta gaur egun?

A priori pentsa liteke eten teknologikoa oztopo dela adinekoentzat, baina dena haiekin 
batera diseinatu da, eta ahalegina egin dute teknologia erabat gardena izan dadin 
haientzat, eta interakzioa oso erraza izan dadin.

Osasuna eta bizi kalitatea babesteko 
teknologiak 

http://www.aal-europe.eu/about/
http://evida.deusto.es/
https://dapas-project.eu/?lang=es
https://fraagile.eu/es/

Parkinson gaixotasuna gure inguruko bigarren gaixotasun neurodegeneratibo ohikoena 
da, eta 300.000 pertsonari eragiten die Espainian, eta 4.500 pertsona baino gehiagori 
Bizkaian. Parkinson gaixotasuna eragiten dituen sintoma motorrengatik ezagutzen da 
nagusiki. Hala ere, gaixotasun honek funtzio kognitiboen narriadura ekar dezake (memoria, 
arreta, trebetasun bisual eta espazialak, etab.). Era berean, Parkinson gaixotasunaren 
ondorioz dementzia izateko probabilitatea biztanleria osoarena baino bost aldiz handiagoa 
da, eta faktore hori gehien lotzen da pazienteen eta haien senide eta/edo zaintzaileen bizi 
kalitatea murriztearekin. Gaixotasun horrek eragiten duen inpaktua dela eta, funtsezkoa 
da esku hartzea gaixotasunari modu integralean heltzeko, Parkinson gaixotasuna duten 
pertsonak ez ezik, haien senitarteko zaintzaileak ere barnean hartuta.

Proiektu honen helburu nagusia da Parkinson gaixotasuna duten pertsonen eta haien 
senide zaintzaileen kognizioa eta bizi kalitatea hobetzea, gaixotasuna duten pertsonen 
errehabilitazio kognitiboaren bidez eta senide zaintzaileen psikohezkuntzaren bidez. 
Proiektu hau Deustuko Unibertsitateko Nahasmendu Mediko Larrien Neuropsikologia 
taldean garatu da, Bizkaiko eta Arabako Parkinson elkarteekin (ASPARBI eta ASOPARA), 
Biocruces Bizkaia Osasun Ikerketako Institutuko Gaixotasun Neurodegeneratiboen 
Taldearekin, Galdakaoko Ospitaleko Neurologia Zerbitzuarekin eta Basauriko Osasun 
Zentroarekin lankidetzan; eta Garapen Jasangarriko 3. (Osasuna eta Ongizatea) eta 
5. (Generoa) Helburuekin lerrokatuta dago.

Parkinson gaixotasuna duten pertsonek eta haien senitarteko zaintzaileek oro har 
hobera egin dute esku hartze konbinatuaren ondoren. Lortutako emaitzak garrantzi 
handikoak dira komunitate zientifikoan, osasunaren arloan, errehabilitazio kognitiboaren 
eraginkortasunarekin eta orain arte erantzun gabe zeuden senideen inplikazioarekin 
lotutako alderdiei erantzuten baitiete. Errehabilitazio kognitiboa eta psikohezkuntza 
uztartzen dituen esku hartze horren eraginkortasunak eragin handia du gizartean, 
Parkinson gaixotasuna duten pertsonen eta haien senide zaintzaileen osasuna eta 
ongizatea sustatzen laguntzen baitu, tratamendua hobetzera bideratutako ezagutza sortuz, 
transferituz eta aplikatuz. Parte hartzaileak oso pozik daude saioekin, eta psikohezkuntza 
egiten duten senitarteko zaintzaileek nabarmendu dute konturatu direla oso garrantzitsua 
dela zaintzailea zaintzea eta ondo egotea senidea ondo artatu ahal izateko.

REHAFAMEP: Parkinsona duten pertsonen errehabilitazio 
kognitiboa eta zaintzaileen psikohezkuntza

DeustoBide, herritartasun eskola, Deustuko Unibertsitatearen proiektua da, Gizarte eta 
Giza Zientzien Fakultatearen barruan dago, ikasten jarraitzeko gogoa duen edonori 
unibertsitateko prestakuntza emateko asmoz sortua, adina, prestakuntza edo aurretiko 
esperientzia edozein dela ere. Prestakuntza prozesu antolatu eta konprometitua da, eta bizi 
filosofia bat izan nahi du: ikasiz gozatzea edo gozatuz ikastea. Kontua da «zergatik ikasi» 
eta ez «zertarako ikasi».

Proiektu hau helduek gero eta gehiago eskatzen duten aisialdi egoki eta baliotsuari 
erantzuteko beharretik sortu da. Kolektibo horrek gora egin du azken urteotan, bizi 
itxaropenak gora egin duelako. Baina benetako erronka pertsona horien bizi kalitatea 
hobetzea izan behar da. DeustoBidek prestakuntza programetan aisialdiaz gozatzeko 
ekarpena egin nahi du, frogatuta baitago horrelako jardueretan parte hartzeak lotura 
zuzena duela zoriontasunaren pertzepzioarekin, bizi zirkunstantzien doikuntzarekin eta 
gizarte prozesuetan inplikazio handiagoa izatearekin.

DeustoBidek 30 urteko ibilbidea ospatu du 2023ko maiatzean. Programa bakarrarekin hasi 
zen, baina proiektuak gora egin du bolumenari eta aniztasunari dagokienez. Gaur egun, 
bost prestakuntza programa desberdin ditu, guztira 1.000 hezkuntza ordu baino gehiago, 
eta 1.000 pertsona inguruk parte hartzen dute. Hori guztia Bilboko eta Donostiako 
campusetan egiten da, baita Getxo, Basauri, Azpeitia eta Galdakaon ere. 2014az geroztik, 
La Caixa Fundazioaren laguntza du, eta, horri esker, askoz ere jarduera gehiago egin ahal 
izan ditu herritar guztientzat, bai eta gizarteratzean sakonki lan egin ere.

Proiektu honetan parte hartzen duen kolektiboa gero eta heterogeneoagoa da adinari, 
aurretiazko prestakuntzari edo motibazioei dagokienez, eta aberastasun handiagoa 
ematen dio DeustoBide osatzen duen kolektiboari. Proiektuaren alderdi interesgarri 
bat Unibertsitatean sortzen duen belaunaldiartekotasuna da; izan ere, unibertsitateko 
komunitatera ohikoa baino parte hartzaile zaharragoak ekartzen ditu, seme-alabak 
dituzten pertsonak eta baita bilobak ere, gradu edo graduondoko bat ikasten ari direnak; 
eta horiekin unibertsitateko denborak, espazioak eta bizitza partekatzen dituzte, gainerako 
ikasleekin bezala.

 
DeustoBide, herritartasun eskola

DeustoBarometro Soziala (DBSoc) Deustuko Unibertsitateak 2013ko abenduan abian 
jarritako inkesta da, Euskal Herriko egoera sozial, ekonomiko eta politikoari buruzko 
ezagutza erabilgarri eta aplikatua sortzeko (gizarte zientzietatik).

Gizarte konpromisoa da barometro honen izaeraren parte. Barometro hori batez ere 
desberdintasunekin eta gizarte ongizatearekin zerikusia duten gaiak ikusarazteko sortu zen 
eta genero ikuspegia maila gorenean txertatzeko.

Inkesta online egiten zaio (40dB enpresak egiten du) 1.000 pertsonako lagin adierazgarri 
bati (sexuaren, adinaren eta klase sozialaren arabera). Sei hilean behin egiten da, eta 
galdera bloke finko batean eta bloke aldakor edo koiuntural batean banatzen da. Eduki 
finkoak gizarte politikei eta ongizate estatuarekiko jarrerei buruzko galderak biltzen ditu: 
genero desberdintasunen adierazleak, ekonomia eta enplegua, bizi baldintzak, gazteak, 
demokraziaren kalitatea, immigrazioa, balioak, jarrera politikoak eta identitatea. Bloke 
aldakorrak egungo gai bat edo euskal gizartearen kezka bizienekin lotutako gai bat sakon 
jorratzen du.

Gizarte eta Giza Zientzien Fakultateko ikertaldeetako irakasleek eta ikertzaileek osatzen 
dute DBSoc. Hona hemen haien izenak eta ikerrarloak: María Silvestre (zuzendaria) eta 
Iratxe Aristegui (Deustuko Gizarte Balioak); Braulio Gómez eta Izaskun Sáez de la Fuente 
(Gizarteko errealitateari aplikatutako etika); Gorka Urrutia (Giza Eskubideak eta gizarte 
eta kultur erronkak eraldatzen ari den munduan) eta Txabi Landabidea eta Idurre Lazkano 
(Gizartea eraldatzeko aisia, kultura eta turismoa).

DBSoc bakoitzaren txostena, datuak eta datu basea bera eskuragarri daude eskatzen 
dituenarentzat. Taldea prest dago galde-sortaren zati aldakorrean galdera zehatzak 
sartzeko eskaera zehatzak onartzeko ere.

Deustobarometro Soziala inkesta fidagarria eta erreferentea bihurtu da euskal gizarteak gai 
sozial, politiko, ekonomiko eta egungoekiko duen sentimenduari buruz. 

 
Deustobarometro Soziala


